
Dénégrifikasyon

Chivé gréné, chivé a nèg, « O je suis nèg ». Ki an tichou, kaka kabrit, milpat, ti 
nat, afro, lòks, sé chivé a nèg. Mè chivé gréné ka fè moun wont, chivé gréné ka fè 
moun pè. Yo di chivé-lasa pa ni valè alò yo aprann nou pa ba’y valè. Lè ou ka 
gadé byen é sa nou ka tann, jenn a chivé sé délenkan, moun a lòks sé dwogé é ti 5
nèg sé moun trésé, Mè a pa sa nou yé nèg ??? 


Franchman poukisa nou pè sa nou yé nèg ???


Ou pé dékoloré, défrizé i ké kontinyé pousé nèg. Yo di chivé-la rèd a pennyé pas 
sé chivé a nèg. Sé vré an ka sonjé détwa koud pengn anmitan tèt pou arété 
boujé, manman di mwen timoun rété’w dwèt !!! An pa fin twomatizé non ! Mè sa 10
ki twomatizan, sé chivé an nou menm nèg nou ka dyabolizé. Yo di lòks, chivé 
gréné pa ka rantré an bwat. Yo di mwen « je ne vais pas pouvoir travailler avec 
ça, je ne serai pas présentable ». Yo di mwen a pa jé, chivé gréné pa rèspèktab. 
Alò moun ka défrizé pou yo pé sa aksèpté. Yo ka dékoloré pou yo pé sa rèspèkté 
nonm. Èvè sa moun ka dégréné pas yo pa las dénigré nèg. 

Dé Né GRI FI KA SYON

Nèg a chivé blan pou ti bwen plis entégrasyon, nèg a po blan tousa sé alyénasyon. 
Vwazin ou ka kayé pwason ?!!! Défrizaj sèl solisyon !! Défrizaj, 
« dermocorticoïde » tousa sé pwazon !!


Pawòl an mwen ka choké ? An dézolé, an pé ké dézolé pou sa pas an vèks.         20
Konprann mwen, chivé a wa, a rèn, chivé an nou jèks ka soufè fòt a konplèks ou 
fasilité pas défrizaj vin on réflèks. Kouté nèg, négrès, an pa la pou jijé mè si ou ka 
fè’y fo ou sav sa ou yé.


Délè an ka vin nòstaljik, antan lè chivé gréné té stilistik, chivé gréné-la té 
manyifik, on chivé bèl, spirityèl é otantik. Alè si do an nou, yo ka fè bon frik dèpi 25
yo raché nou d’Afrik, di chivé-la pa èstétik alè i vin « incorrectement » politik.   

Nou ni pou arété malpalé’y. Annou plito rèspèkté’y. Jan-la menm fo nou rèspèkté 
tout kalté chivé si latè mè pa pè rèvandiké sa ki tan  nou, pa lésé pon moun 
krazé 
nou pas black people never lose the fight, never !!! Chivé gréné sé fight an 
nou, 
nou ké konprann sa on jou si nou anvi ba’y LANMOU, karapat é karité pas          30
chivé-lasa dè kalité é pas i ka lité, ti bwen koko, ti bwen lalwé, ibiskis i ka mandé 
mè chivé gréné sèl pé ké jen lis, si ou konprann sa an pa ka di’w plis…

